
				Cette page a été validée par deux contributeurs. 

¶ Beaulte, bonte, treſforte affection

Treſferme amour, bon ſens, bonne parolle

Ceſtoit le pis de leur condition. 

Leur amytie neſtoit legiere ou folle,

Leur grace eſtoit ſaige, doulce, aſſeuree

Et de vertu pouoyent tenir eſcole. 
Par leur amour grande et deſmeſuree 

Noz cœurs aux leurs rendirent ſi vnis 

Que la douleur nous en eſt demouree.

Car dun tel heur furent ſi bien garnis 

Quilz neuſſent ſceu iamais ſouhaitter mieulx

Las ilz en ſont maintenant bien punis.
¶ Sur tous le mien malheureux ennuyeux

Qui ſent treſbien le cœur de ſon amy 

Tout different du parler, et des yeulx. 

O trop cruel, et mortel ennemy 

Qui veois mon cueur languir de telle ſorte

Que ne mectz tu ton eſpee parmy ?

